
GOUVÈNÈ CUOMO ANONSE KÈK NOMINASYON 
 

Konfimasyon Alawonnbadè pou MTA, Thruway Authority ak NYPA 
 

Jodi a, Gouvènè Andrew M. Cuomo te anonse Sena Eta a te konfime alawonnbadè Joseph Lhota 
kòm Prezidan ak Direktè Jeneral Metropolitan Transportation Authority (MTA), Thomas 
Madison kòm Direktè Egzekitif New York Thruway Authority, ak Gil Quiniones kòm Prezidan 
ak Direktè Jeneral New York Power Authority (NYPA). 
 

Gouvènè Cuomo di konsa, “New York pral jwenn avantaj nan kalite dirijan ak eksperyans 
fonksyonè piblik devwe sa yo. Nouvo manm administrasyon sa yo pral chanje enfrastrikti sèvis 
transpò ak enèji eta a pandan y ap kreye anpil djòb pou Nouyòkè yo. Mwen Lidè Majorite Skelos 
ak Senatè Fuschillo, Dilan, Ranzenhofer, Perkins, Maziarz, Parker, ak DeFrancisco mèsi pou 
pwosesis konfimasyon rapid la.” 
 

Joseph Lhota di konsa, “Kòm yon Nouyòkè ak pasaje nan transpò piblik pandan lontan, mwen 
konprann kijan MTA enpòtan pou ekonomi New York ak responsablite ki genyen lè yon moun 
prezidan depatman sa a. Mwen gen rekonesans pou Gouvènè Cuomo pou nominasyon li fè a ak 
pou Sena a pou sipò li, epi mwen pa ka tann pou kreye yon MTA ki pi rantab ak efikas pou 
pasaje nou yo ak pou kontribiyab Nouyòkè yo.”  
 

Thomas Madison di konsa, "Pandan plizyè peryòd dizan, New York State Thruway te konekte 
kominote nou yo avèk efikasite kòm youn rezo siperyè toupatou nan gwo eta sa a. Sistèm 
Thruway a pa sèlman yon koneksyon fizik enpòtan nan New York – li opere tou kòm yon motè 
ekonomik ak kreyatè djòb nan ant Buffalo ak Vil New York. Mwen gen privilèj pou jwenn chans 
pou alatèt Thruway Authority epi pou mwen bay jarèt pou li kòm yon patnè enpòtan avèk 
Gouvènè Cuomo ak Prezidan Milstein nan travay yo pou avanse enfrastrikti ak ekonomi eta a.” 
 

Gil Quiniones di konsa, “Depi lè Gouvènè Cuomo pran fonksyon li, li te fè ‘elektrizasyon New 
York’ alavni vin yon priyorite prensipal. Mwen di Gouvènè a mèsi pou opòtinite pou ede li fè 
priyorite sa a vin yon reyalite pandan n ap ofri elektrisite pou pri ki ba pou ankouraje devlopman 
ekonomi, epitou pou kreye envestisman pou sipòte elektrisite ki fyab, bon mache ak pwòp pou 
New York. Mezi sa yo enpòtan pou avansman vizyon detaye Gouvènè a pou bay ekonomi New 
York jarèt.” 
 

Joseph Lhota t ap travay kòm Majistra Adjwen Vil New York pou Operasyon nan 
administrasyon Majistra Rudolph Giuliani, kote li t ap sipèvize kontwòl minisipalite vil la chak 
jou, epitou li t ap sipèvize ajans vil la. Li t ap travay tou kòm Direktè Bidjè, kote li t ap jere 36 
milya dola bidjè eksplwatasyon Minisipalite vil la, ak 45 milya dola bidjè envestisman an, li te 
diminye depans yo, li te alatèt re-òganizasyon ak gwoupman ajans yo, epitou li t ap egzekite 

planifikasyon estratejik ki baze sou pèfòmans. Msye Lhota t ap travay tou kòm Manm Komisyon 
Finans pou Vil New York, epi li te yon Manm Konsèy Administrasyon MTA. 
 

Pa twò lontan, Mesye Lhota t ap travay kòm Vis-Prezidan Egzekitif, Administrasyon pou 
Madison Square Garden Company. Men kèk eksperyans li genyen anvan nan sektè prive a: Vis-
Prezidan Egzekitif Corporate Administration for Cablevision, Direktè Finans Piblik pou First 
Boston, ak Administratè Delege Municipal Securities Group pou PaineWebber Incorporated.  
 

Mesye Lhota te resevwa M.B.A. li nan Harvard Business School, epi li te gradye avèk mansyon 
nan Georgetown University. Li te fèt nan Bronx, li te grandi nan Long Island, epi l ap viv kounye 
a nan Brooklyn. Li se pitit gason yon lyetnan retrete Depatman Lapolis New York, ak pitit-pitit 
gason yon ponpye Depatman Ponpye Vil New York, ak yon chofè taksi Vil New York. 
Thomas Madison te Vis-Prezidan ak Direktè Règleman Sèvis Transpò nan STV, Inc., yon 
antrepriz konsiltasyon ki espesyalize nan sèvis konsepsyon ak jesyon konstwiksyon pou sistèm 
transpò ak pwojè enfrastrikti.  
 

Ant ane 2008 ak 2009, Mesye Madison t ap travay kòm Administratè Otowout Federal nan 
Depatman Transpò Etazini. Anvan sa, li t ap travay kòm Manm Komisyon Depatman Transpò 
Eta New York ant ane 2005 ak 2007, epitou li te Sekretè Adjwen pou Transpò ant ane 2004 ak 
2005. Li te gen pozisyon Direktè Afè Gouvènman Eta ak Gouvènman Lokal tou ant ane 2001 ak 
2003, ak Direktè Adjwen pou Nominasyon ant ane 1999 ak 2000. 
 

Mesye Madison te resevwa yon diplòm inivèsitè nan lèt ak syans sosyal (B.A.) Nan SUNY 
Geneseo nan ane 1988. Li se yon manm Asosyasyon Enjenyè Transpò Eta New York ak Konsèy 
Ameriken Konpayi Jeni, epi li te travay kòm prezidan Konsèy Evalyasyon Pwogram Kapital 
Metropolitan Transportation Authority ak Konsèy Sekirite Transpò Piblik Eta New York.   
 

Gil C. Quiniones t ap travay anvan kòm prezidan pwovizwa ak Direktè Jeneral Otorite Enèji 
New York, pi gwo konpayi kouran elektrik leta ki nan peyi a. Li te direktè eksplwatasyon depi 
mwa jen 2008. 
 

Antan COO, Mesye Quiniones te responsab pou jere ak kontwole aktivite Otorite Enèji toulejou, 
ki posede ak opere 17 santral elektrik ak plis pase 1,400 mil-sikui liy transmisyon nan plizyè 
kote nan Eta New York. Li sipèvize operasyon nan zòn sa yo kòm pwodiksyon ak transmisyon 
enèji; devlopman pwojè ak otorizasyon eksplwatasyon; konfòmite nan règleman; maketing enèji 
ak devlopman ekonomik; epitou sèvis jeneral ak administrasyon. 
 

Quiniones se yon manm Konsèy Administrasyon Electric Power Research Institute (Enstiti 
Rechèch sou Enèji Elektrik), ki se yon òganizasyon entènasyonal pou rechèch ak devlopman. Li 
aktif tou nan zafè òganizasyon nasyonal enèji piblik, kote l ap travay nan Komite Direktè Gran 
Konsèy Enèji Piblik, epitou kòm reprezantan prensipal Otorite Enèji pou Asosyasyon Enèji 
Piblik Ameriken. 
 

Anvan Quiniones te antre nan ekip Otorite Enèji a nan mwa oktòb 2007 kòm vis-prezidan 
egzekitif maketing enèji ak afè jeneral, li te travay pandan plis pase katran kòm vis-prezidan 
direktè ak telekominikasyon pou Sosyete Devlopman Ekonomik New York. Nan fonksyon sa a, 
li te chèf konsiltan sou kesyon politik enèji, epitou li te kreye ak dirije Gwoup Travay Enèji 
Majistra Michael R. Bloomberg, yon gwoup piblik-prive ki te devlope yon estrateji konplè pou 
satisfè fiti bezwen enèji, epitou li te ede prepare aksyon ki asosye avèk enèji nan PlaNYC, plan 

dirabilite vil la alontèm. Li te reprezante minisipalite vil la nan Gwoup Travay sou Enèji 
Renouvlab Gouvènè Adjwen  David A. Paterson, epitou li te Prezidan Sou-komite gwoup la pou 
Pwodiksyon Distribiye. 
 

Epitou pandan fonksyon li nan EDC, Quiniones te ko-prezidan Gwoup Travay 
Telekominikasyon Vil New York, ak ko-prezidan Gwoup Konsiltatif Politik Telekominikasyon. 
Anvan sa, li t ap travay nan Consolidated Edison, epi li te youn nan kat (4) ko-fondatè Con 
Edison Solutions, konpayi sèvis enèji ki pa sou kontwòl leta. 
 

Quiniones te resevwa yon Diplòm Inivèsitè nan nivo Syans nan jeni mekanik nan De La Salle 
University nan Manila, epi li te swiv kou gradyasyon nan jesyon jeni ak nan jesyon teknoloji nan 
Stevens Institute of Technology ki nan Hoboken, N.J. Li te patisipe tou nan pwogram edikasyon 
egzekitif nan Columbia University Business School. 
 

Dirijan Majorite Sena a, Dean Skelos, di konsa, “Kamarad yo nan Sena am mwen kontan pou 
konfime Joe Lhota kòm Prezidan MTA ak Tom Madison kòm Direktè Egzekitif New York State 
Thruway, epitou mwen bay bravo pou Gouvènè a pou bon jan nominasyon sa yo li toujou ap fè. 
Gwo eksperyans Joe Lhota nan sektè piblik ak sektè prive a pral sèvi li byen nan wòl sa a, sa k 
ap pèmèt li travay avèk tout aksyonè yo pou elimine gaspiyaj epitou pou kreye yon MTA ki pi 
rantab pou anpil milyon Nouyòkè ki depannde transpò komen an. Alòske nou te gen siksè nan 
elimine gwo taks sou pewòl MTA pou anpil ak yon pakèt biznis ak pou tout lekòl yo, MTA ap 
kontinye fè fas avèk anpil difikilte. Senatè Fuschillo, Prezidan Komite Transpò Sena, ak tout 
manm nou yo ap fè yon sèl avèk Joe Lhota pou leve defi sa yo. Gwo eksperyans Tom Madison 
nan gouvènman an ak sektè prive a, ansanm avèk gwo konesans li genyen nan afè transpò, pral 
sèvi li byen nan wòl sa a. Mwen, ansanm avèk Senatè Fuschillo, Prezidan Komite Transpò Sena 
a, ak tout manm nou yo pa ka tann pou travay avèk Tom pou asire sekirite, fyabilite ak pwogrè 
Thruway, yon pati ki trè enpòtan nan enfrastrikti eta nou an.” 
 

Senatè Charles J. Fuschillo Jr., Prezidan Komite Transpò Sena a, di konsa, “MTA gen yon 
kantite difikilte finansye, epi pwochen dirijan li a dwe jwenn fason pou amelyore finans li san li 
pa senpleman ogmante pri tikè yo sou pasaje yo ki deja ap peye twòp lajan. Joe Lhota ap pote 
gwo eksperyans li nan sektè piblik ak prive pou kontwole bidjè yo, epitou pou jwenn fason pou 
fè plis bagay. Se egzakteman kalite dirijan sa a MTA bezwen ak sa pasaje li yo merite. Mwen bat 
bravo pou Gouvènè Cuomo pou nominasyon li fè sa, epi mwen swete Prezidan Lhota tout sa ki 
bon, epitou mwen pa ka tann pou travay avèk li nan pozisyon tounèf li a. Yon fwa ankò, 
Gouvènè Cuomo merite kredi poutèt li te soumèt kokennchenn nominasyon sa a pou Thomas 
Madison. Gwo eksperyans Mesye Madison nan gouvènman, transpò ak administrasyon fè li byen 
kalifye pou vin alatèt New York State Thruway Authority, pou rezoud tout difikilte li genyen yo, 
epitou pou asire li bon, fyab, ak rantab pou 271 milyon veyikil ki depannde Thruway chak jou. 
Mwen pa ka tann pou travay avèk Direktè Egzekitif Madison, epitou mwen swete li tout sa ki 
bon pou li gen siksè.” 
 

Senatè Martin Malave Dilan, Manm Enpòtan Komite Transpò Sena a, di konsa, “Nominasyon 
Joseph Lhota kòm Prezidan ak Direktè Jeneral MTA se yon nominasyon ki entèlijan ak pratik. 
Gouvènè Cuomo chwazi yon moun ki gen bon kalite eksperyans finansye ki nesesè pou rezoud 
pwoblèm bidjè ajans lan te genyen pandan plizyè ane. M ap tann konsa pou travay avèk li. 
Anplis, anpil ane Thomas Madison te pase alatèt ajans transpò federal ak eta se yon diplis k ap 
bon pou Thruway Authority. Nominasyon Mesye Madison Gouvènè Cuomo fè kòm Direktè 

Egzekitif New York State Thruway Authority di anpil bagay sou angajman li pou enfrastrikti eta 
nou an. Mwen gen konfyans Mesye Madison ap gen yon gwo enpak sou otorite a, epitou mwen 
pa ka tann pou travay avèk li.” 
 

Senatè Michael Ranzenhofer, Prezidan Komite Sena a pou Sosyete yo, Otorite yo ak Komisyon 
yo, di konsa, “Tom gen plis pase kalifikasyon ki nesesè pou alatèt Thruway Authority.   Otowout 
New York yo enpòtan pou operasyon biznis yo chak jou, pou sipòte anpil djòb kòm yon pati 
enpòtan ekonomi New York. Gwo eksperyans li nan transpò – alafwa nan nivo eta ak nivo 
federal – ap asire otowout nou yo ap kontinye sèvi kòm poto-mitan ekonomi Eta a. Mwen pa ka 
tann pou travay avèk Tom kòm Direktè Egzekitif Thruway Authority.” 
 

Senatè Bill Perkins, Manm Enpòtan Komite Sena pou Sosyete yo, Otorite yo ak Komisyon yo, di 
konsa, “Mwen bay tout sipò mwen, epi mwen bat bravo pou nominasyon Thomas Madison 
Gouvènè Cuomo fè kòm moun ki alatèt Thruway Authority. Avèk yon gwo eksperyans ak 
konesans nan transpò pandan plizyè peryòd dizan nan sèvis piblik la, mwen kwè l ap pran 
angajman pou fè anpil amelyorasyon nan enfrastrikti nou ak nan devlopman ekonomik, epitou 
pou kontinye bay bon jan sipò li pou pwogram MWBE yo. Mwen pa ka tann pou travay avèk 
Mesye Madison ak Gouvènè a pandan n ap kontinye bati yon New York ki pi fò ak pi bon.” 
 

Senatè George Maziarz, Prezidan Komite Enèji ak Telekominikasyon Sena a, di konsa, “Kòm 
yon moun ki te gen anpil korespondans avèk Power Authority nan dènye ane yo, mwen te vin 
konnen Gil Quiniones kòm yon pwofesyonèl endistri ki gen eksperyans, savwafè, ak dezi pou fè 
ajans sa a vanse. Sa ki pi enpòtan an, Gil konprann kijan Power Authority enpòtan pou 
alimantasyon enèji an ak pou efò k ap fèt pou gen devlopman ekonomik toupatou nan eta a, 
epitou li vle sipòte ak ranfòse wòl li nan domèn sa yo. Mwen swete li tout sa ki bon pou li gen 
siksè lè li pran fonksyon ofisyèl li alatèt NYPA, epitou mwen pa ka tann pou kontinye travay 
avèk li.” 
 

Senatè Kevin Parker, Manm Enpòtan Komite Enèji ak Telekominikasyon Sena a, di konsa, 
“Mwen bat bravo pou Gouvènè Cuomo poutèt li chwazi Gil Quiniones pou vin alatèt New York 
Power Authority. Mwen gen konfyans Gil pral dirije sektè enèji New York la avèk gwo posiblite 
li genyen pou kreye djòb, pou devlope enfrastrikti, epitou pou ogmante pòtfolyo enèji renouvlab 
nou.  Mwen pa ka tann pou travay avèk Gouvènè Cuomo ak Mesye Quiniones pou asire New 
York kontinye gen yon lavni sèten.” 

